SIMÓN RODRÍGUEZ, FACHADA DO CONVENTO DE SANTA CLARA. SANTIAGO DE COMPOSTELA
Fachada barroca dos inicios século XVIII. S.Rodríguez foi seguramente discípulo de Andrade de quen non toma o sentido decorativo senón o interese polos volumes e as estruturas arquitectónicas. Xeometriza o granito en placados e adquire unha volumétría que semella desafiar a estática da construción. Resulta o mellor representante do denominado barroco de placas
ANÁLISE
Responde ó gusto do barroco galego polas fachadas escenográficas, as fachadas-telón que teñen como finalidade pechar espazos para embelecer a cidade e lograr as máis fermosas perspectivas urbanas. Neste caso ademais é unha fachada ficticia pois trátase da portería do convento que da a un pequeno xardín desde o que realmente se accede ó recinto conventual. O conxunto resulta totalmente anticlásico: retrae a fachada con respecto ó muro do convento para conseguir un efecto de sorpresa e proxecta a escaleira en busca do paseante.
Organízase “entre” pilastras de festón vertical refundido (evocación do almofadado) que chegan ata a cornixa, pero nun lao non hai pilastra, de modo que rompe a simetría. Divídese en tres rúas, moito mais decorada a central, especialmente na parte alta, e en tres corpos e altura.
Na rúa central sitúase a porta, enmarcada por un groso baquetón con enorme molduraxe e orelleiras, nos lados dúas placas de molduras elípticas de gran volume. Remata o primeiro nivel unha moldura.
Ascendedo pola rúa central, un nicho rectangular cegado (posiblemente proxecto dun balcón) seguido doutro de medio punto coa imaxe da Santa titular, detrás dela unha fiestra, a modo de transparente, solución moi barroca. Ambos elementos quedan encadrados entre grandes volutas, en forma de C ou grampas, conectadas unhas coas outras e un conxunto de placas rectangulares e circulares en distintos planos. Volutas e placas substitúen ás pilastras. Remata co que semella un frontón semicircular partido. Nas rúas laterais ábrense fiestras rectangulares
[bookmark: _GoBack]O terceiro corpo sobre unha voadísima cornixa que se rompe para dar cabida ó escudo de San Francisco coas cinco chagas. Este derradeiro nivel ven dado por un frontón quebrado curvo sobre dúas enormes pilastras nas que contrastan as pequenas sartas de froitas do fuste. No alto asentan cilindros apoiados sobre rectángulos en marcada sensación de inestabilidade. O feito de ser tres pode ser unha alusión á Trindade.
En síntese, hai que subliñar o carácter xeométrico dos elementos ornamentais, a concentración dos mesmos na rúa central e o incremento da súa volumetría no alto, os xogos dos distintos planos do relevo, os contrastes de vanos e macizos e a sensación de movemento e de inestabilidade xerada polos cilindros.
Posiblemente a fonte de inspiración veña dalgún gravado manierista, de feito Serlio presentaba os tres cilindros e as elipses, pero como molduras sen tanto volume.
